REZIME RADA
Na papirnom stroju PS-1, u tvornici papira “Natron-Hayat” d.d. Maglaj, izvršena su slijedeća mjerenja: temperature površine sušnih cilindara, temperature papirne trake i sušnog sita (s obje strane, prije i poslije svakog cilindra), temperature i relativne vlažnosti zraka u džepu (iznad svakog parnog i ispod svakog neparnog cilindra), dok su vlažnost i gramatura papirne trake, nakon svakog cilindra, mjereni u laboratorijskim uslovima na uzorcima uzetim na navedenom papirnom stroju.

Papirna traka je tretirana kao trofazni sistem čvrsto – tečno – gasovito. Model efektivne toplotne provodljivosti papirne trake zasnovan je na pretpostavci da se toplota unutar papira prenosi kroz sistem paralelnih i serijskih otpora. Razmatran je prenos toplote kondukcijom i difuzijom. Mjere relativnih brzina prenosa toplote u paralelnom i serijskom sistemu interpretirane su preko geometrije materijala, kao funkcije od osnovne gramature papira i orijentacije celuloznih vlakana.


Kao matematička osnova dinamičkog modela procesa sušenja papira korištena je jednačina nestacionarnog prenosa toplote kondukcijom, normalno na površinu papirne trake. Jednačina je riješena numerički, metodom konačnih razlika sa iteracionim poboljšanjem, u odnosu na tri granična uslova, za različite faze ciklusa sušenja. Kao podešavajući parametri jednačine modela korišteni su kontaktni koeficijent cilindar – papir i efektivna toplotna provodljivost papirne trake.


Za svaki ciklus grijanja i sušenja izračunati su: kontaktni koeficijent, konvektivni koeficijent, koeficijent prenosa mase, efektivna toplotna provodljivost i toplotni tok. Također je izračunata potrošnja toplote po kvadratnom metru papirne trake i po kilogramu izdvojene vlage, kao i potrošnja ogrijevne pare po toni proizvedenog papira. Utvrđeno je da se pri maksimalnoj brzini papirne mašine postiže maksimalna neto dobit.

Da bi se verifikovao predloženi matematički model, dobijene vrijednosti podešavajućih parametara (kontaktnog koeficijenta i efektivne toplotne provodljivosti), kao i koeficijenta prenosa mase, upoređeni su sa odgovarajućim literaturnim podacima.

Utvrđeni su nedostaci stvarnog industrijskog procesa i predložene su mjere za njihovo otklanjanje, sa ciljem efikasnijeg iskorištenja energenata i smanjenja troškova proizvodnje.

